
Inunnut ulorianartumik pinerluttarnerup qanoq iliorluni 

millisarneqarneqarsinnaanera pillugu apeqquteqaat allaavigalugu 

oqallinnissamik siunnersuut. 
(Inatsisartuni ilaasortaq Justus Hansen, Demokraatit) 

 

 

Akissuteqaat  

(Peqqissutsimut, Isumaginninnermut Inatsisinillu Atuutsitsinermut Naalakkersuisoq) 

 

Apeqquteqaat aallaavigalugu oqallinnissamut matumunnga suliaqarsimasoq Inatsisartuni 

ilaasortaq Justus Hansen, Demokraatit, qujassuteqarfigissavara. 

 

Soorlu siunnersuuteqartumiit uparuarneqartoq Kalaallit Nunaanni inunnut ulorianartumik 

pinerluttarneq ajornartorsiutigisorujussuuarput.  Taamatut ajornartorsiuteqarneq 

ilumooruttariaqarpoq, oqartussaasullu tamarmik suleqatigiinnissaat pisariaqarpoq.  

Persuttaasarnerit, kinguaassiuutitigut atornerluisarnerit allatulluunniit inunnut ulorianartumik 

pinerluttarnerit uagut inuiaqatigiittut ukkatariuassagatsigit pingaaruteqarpoq. 

 

Inummut ulorianartumik pinerluttarnernut tunngatillugu paqumigisaqarnerput allatut 

ajornartumik qaangertariaqarparput.  Persuttaasarnerit kinguaassiuutitigullu atornerluisarnerit 

nunatsinni atugaasut aqqutigalugit annertuumik ajornartorsiutaalersartut oqaluuserissallugit 

nuannerneq ajorpoq, ajoraluartumilli tamakku pissusiviupput qimarratigisinnaanngisavut.  

 

Inunnut ulorianartumik pinerluttarnerni suliani tamarluinnangajanni imigassaq akuusarpoq.    

Nunatsinni imigassamut ersarissumik politikkeqarnissarput, aammalu imigassamik atuinermi 

silatusaartumik pullaveqarnissaq pillugu meeqqagut inuusuttortavullu ilinniartissagatsigit  

pingaaruteqarpoq. 

 

Inunnut ulorianartumik pinerluttarnernut kisitsisit atorlugit nassuiaasiornerni 

takuneqarsinnaasutut kisitsisit annertuujusut nunatsinni inooqatigiinni 

ajornartorsiuterpassuarnut pinngitsooratik aamma attuumassuteqarput.  Aamma inooqatigiinni 

ajornartorsiutinut naleqqiullugu imigassartorsimaneq pissutaaqataavoq.  Taamaammat inunnut 

ulorianartumik pinerluuteqarnerit ikilisarnissaannut suliniutit pitsaaliuiffiusut aamma 

pinerlutsaaliuineq aqqutigalugit pissapput - sakkortuumik pillaanerit aqqutiginagit.   

 

Taamatut ajornartorsiuteqarnermut oqartussaasut arlallit annertuumik ukkassilereersimapput, 

suliniutillu arlallit aallartinneqalereerlutik.  

 

Ukiut kingulliit marluk Kalaallit Nunaanni Eqqartuussiveqarneq pillugu Siunnersuisoqatigiit 

inunnut ulorianartumik pinerluttarnerit ikilisinneqarnissaat ukkatarisimavaat, ilaatigut ullunik 

sammisaqartitsisarneq atorlugu meeqqat kinguaassiutitigut atornerlunneqartarnerat aamma 

nakuusertarneq atornerluisarnerlu eqqartorneqartarlutik, inuusuttut arnallu tassani immikkut 

ukkatarineqarlutik.   

 

Ataatsimiinnerni taakkunani oqartussaasut tamarmik suliassaqarfimmi unammilligassatik 

suunersut eqqartorpaat, kiisalu ajornartorsiutaasut suleqatigiilluarnerunikkut qanoq ilillugit 

aaqqiivigineqarsinnaanersut eqqartorlugit.  Sammisat taakku marluk pineqarnerini,  

pitsaaliuineq, pinerluttoqarsimaneranik paasiniaasarneq, eqqartuussisutigoortitsisarneq aamma 



 

 2 

innuttaasunut ilaalersitseqqittarneq pillugit suleqatigiinnerup qanoq nukittorsarneqarnissaa 

oqallisigineqarpoq. 

 

Ilaatigut Kalaallit Nunaanni Politiit inunnut ulorianartumik pinerlunnerit kinguaassiuutitigullu 

pinerlunnerit akiorniarnissaannut suliniutit sakkortusineqarsimanerat pillugu 

paasissutissiipput.   Tamanna sulisunut nukissat amerlinissaasa tulleriiaarinermi 

salliutinnerisigut pivoq, taakkulu allanik suliaqaratik pitsaaliuinermik pinerlutsaaliuinermillu 

suliaqassapput.  

 

Naalakkersuisut namminneerlutik inunnut ulorianartumik pinerluttarnerit akiorniarnissaannut 

arlalinnik suliniuteqarput.  

 

Ataatsimiinnermi matumani kinguaassiuutitigut pinerluttarnerit pillugit pinerluttulerinermi 

inatsisip aamma eqqartuussisarnermik inatsisip allannguutissaatut siunnersuutinik 

saqqummiisoqareerpoq.  Ukioq manna siusinnerusukkut kinguaassiutitigut atornerluineq 

akiorniarlugu suliniut Killiliisa Naalakkersuisut saqqummiuppaat, tassuuna kinguaassiutitigut 

atornerluinerit akiorniarneqarnerata ukkatarineqarneratigut aamma inunnut ulorianartumik 

pinerluttarneq akiorniarneqassalluni. 

 

Siunnersuuteqartup ilaatigut suliniutigisassatut kissaatigaa piaartumik eqqartuussisarnissaq 

pillaasoqartarnissarlu.  Tassunga atatillugu oqaatigineqassaaq ukioq manna siusinnerusukkut 

Kalaallit Nunaanni eqqartuussisarnermi inatsisip allanngortinneqarnissaanik 

suliniuteqaqqullugu Naalakkersuisut Justitsministeeriaqarfik peqqusimammassuk, 

taamaalilluni suliani nassuerfiusuni piaartumik eqqartuussisarnerit 

atorneqarsinnaalerniassammata.  Tassunga atatilluguttaaq Justitsministeeriaqarfik 

ilisimatinneqarpoq, takkutinngitsoortoqartillugu eqqartuussisoqarsinnaanerup 

eqqunneqarnissaa Naalakkersuisut kissaatigigaat, tassani siunertarineqarluni 

eqqartuussiveqarfinni pinerluttoqarsimaneranik suliat sukkanerusumik suliarineqartarnissaasa 

qulakkeerneqarnissaa.  

 

Peqatigisaanik Naalakkersuisut malugeqquaat Kalaallit Nunaanni pillaanerit pillaanernullu 

killiliussat atorneqarneq ajormata.  Eqqartuussiviit taakkuupput imminnut atassuteqarnatik 

suliamiit suliamut pineqaatissiisartut.  Eqqartuussiviit naliliinerat pinerluttup inuttut atugarisai 

tamarmiusut tunngavigalugit pisarpoq.  Tassunga isumaqatiginninnginneq eqqartuussiveqarneq 

pillugu ataatsimiititaliarsuup innersuussutaanut akerliusussaavoq, taamatullu iliorneq 

pinerluuteqartoq tunngaviutillugu pineqaatissiisarnermut kalaallini inuiaqatigiinni 

tunngaviulluinnartumut akerliusussaavoq.  

 

Imaanngilarli suliniutinik arlalinnik aallartitsisimagutta ajornartorsiut suliarineqareersimasut 

isigissagipput.  

 

Taamaattoq pinerluttarnerit ikiliartortut pinerluttarnerit pillugit kisitsisit atorlugit nalunaarusiat 

takutippaat.  Ilaatigut pisuttorniarluni pinerluttarnerit nalunaarutigineqartartut massakkut 

aatsaat taama ikitsigilersimapput.  Aamma inuusuttut akornanni pinerluttarnernit ikiliartorput.  

Kalaallit Nunaanni politiit ukiumoortumik kisitsisit atorlugit nalunaarusiaat malillugit ukiut 

kingullit 5-it ingerlanneranni inuusuttut pinerluttarnerat 24%-imik appariarsimavoq. 

 

Pisuttorniarluni aamma inuusuttut akornanni pinerluttarnerit ikiliartulersimapput, taamaammat 

taakkunani pullaviit atorneqarsimasut inunnut ulorianartumik pinerluttarnerit 

ikilisinniarneqarneranni atorsinnaanersut isiginiassallugu pingaaruteqarpoq.  

 

 

Soorlu siuliani taaneqareersoq inunnut ulorianartumik pinerlunnerit pillugit suliani 

tamarluinnangajanni imigassaq akuusarpoq, tamannalu pissutigalugu uagut inersimasutut 

qanoq iliorluta meerartatsinnut maligassiuisinnaanerluta, aammalu imigassamik atuinermi 

silatusaartumik pullaveqarnissaasa qulakkeerneqarnissaa pillugu, partiit ataasiakkaat qanoq 

iliorusunnersut paasissallugu soqutiginarpoq.  

  

Aammattaaq Naalakkersuisut erseqqissarusuppaat hashimik atornerluineq 

akuersaanngilluinnaratsigu.  Hashimik atornerluineq meeqqat inuusuttullu 

ilikkariartornerannut ajoqutaasarpoq ilinniarfeqarfinnilu taakku atugaannut 

ajorseriaataasarluni.  Pinerluuteqartarneq ingasatsikkiartorpoq aaqqissuussaanerulerlunilu.  

Taamaammat inunnut ulorianartumik pinerluttarnernut kisitsisit atorlugit nassuiaasiortarnerni 

hasheerniartarneq ajornartorsiutaavoq.  Ajornartorsiutip suli annerulinnginnerani tamanna 

unitsittariaqarpoq. 

 

Suliaq kivitassaq imaannaanngitsuuvoq, taamaammallu tamatta suleqataasariaqarpugut.  

Naalakkersuisut, peqqinnissaqarfik, ilinniartoqarfiit, kommunit politiillu; inunnut 

ulorianartumik pinerlunnerit unitsissagutsigit tamatta suleqatigiittariaqarpugut.  

 

Inunnut ulorianartumik pinerlunnernik ikilisaanissaq suliassaqarfiunngilaq imaaliallaannaq 

sukkasuumik ineriartortoqarnissaanik naatsorsuuteqarfiusussaq.  Taamaammat suliniutit 

aallartinneqartut iluatsinnissaannut piffissamik atuisoqartariaqarnissaa eqqaamassallugu 

pisariaqarpoq.  

 

Kinguaassiutitigut atornerluineq nakuusernerlu Naalakkersuisut akuersaanngilluinnarmassuk 

qularineqassanngilluinnarpoq.  Taakkulu akiorniarnissaannut pitsaanerpaamik 

iliuuseqarniaratta qularineqassanngilartaaq.   

 

Tamattaalluta, partiit innuttaasullu, inunnut ulorianartumik pinerluuteqartarnermik 

akiuiniarnermi eqeersimaartumik peqataanissarput pingaaruteqarpoq.  Tamanna ima 

isumaqarpoq kinguaassiutitigut atornerluisoqarsimaneranik aamma meeqqanik 

inersimasunillu nakuusertoqarsimaneranik pasitsaassaqartilluta pisussaaffeqartugut 

nalunaarutiginnissalluta. 

 

Naak kisitsisit atorlugit nalunaarusiat oqariartuutaat ersarikkaluartoq, suliarineqartartut 

pitsaasut amerlammata eqqaamassavarput. 

 

Taamatut oqaaseqarlutik Naalakkersuisut oqallittoqarluarnissaanik kissaateqarput. 


